
Wěmata 4 

 

Afɔ e Izlayɛ́li dó gbě bó ɖu winnyá ɔ́ wɛ nyí su bɔ é ɖu nú to ɔ́. É lɛ aga xá 

vodún e è sɔ́ awǐnnya dó lí lɛ́ɛ kpó ée è sɔ́ atín dó lí lɛ́ɛ kpó. Nǔ ɖo mɔ̌ có nɔví 

tɔn Judáa afɔdógbětɔ́ ɔ́ lɛ́ kɔ wá gɔ̌n ce kpó ayi tɔn bǐ kpó ǎ. Yɛmɛnú wɛ é 

wa.” Xó e Mawu Mavɔmavɔ ɖɔ ɔ́ nɛ́. (Jelemíi 3 :9-10) 

Wěmata 4 

Gǎn e axɔ́sú ɔ́ kpódó gbeyíɖɔ ɔ́ kpó dó lɛ́ɛ dɔn vɔ̌fɔ́n ɖé wá ɖo Mawu sɛ́xwé tɔn ɔ́ 

sinsɛn li nu. Lo ɔ́, azizɔ kpowun wɛ, ɖó togun ɔ́ sín ayi lɛ́ kɔ wá Mawu gɔ́n bǐ ǎ. 

Wlɛnwín yětɔn énɛ́ ɔ́ wɛ Jelemíi kɔ́ nú yě bó ɖɔ : 

Nǔ ɖo mɔ̌ có nɔví tɔn Judáa afɔdógbětɔ́ ɔ́ lɛ́ kɔ wá gɔ̌n ce kpó ayi tɔn bǐ kpó 

ǎ. Yɛmɛnú wɛ é wa.” Xó e Mawu Mavɔmavɔ ɖɔ ɔ́ nɛ́. (Jelemíi 3 :10) 

Izlayɛ́li ví lɛ́ɛ ɖe kɔ dó Mawu bǐ, hwenu e Mawu ɔ́, éyɛ́ ka kpo ɖo vo sa nú yě wɛ 

é. É ɖɔ : 

Vǐ gbejímánɔtɔ́ e mi, mi lɛ́ kɔ wá! Gbejímánɔ sín azɔn e jɛ wɛ mi ɖe ɔ́, un ná gbɔ 

nú mi! Togun ɔ́ ɖɔ: Mǐ ɖíe! Mǐ ja gɔ̌n towe ɖó hwi wɛ nyí Mawu Mavɔmavɔ, 

Mawu mǐtɔn. (Jelemíi 3 :22) 

 

Mawu Mavɔmavɔ ɖɔ: Izlayɛ́li e, nú a lɛ̌ kɔ ɔ́, gɔ̌n ce wɛ a ɖǒ ná lɛ́ kɔ wá; nú a 

ɖe vodún suɖunú towe lɛ́ɛ sín nukɔn ce ɔ́, a sɔ́ ná flú ɖě ǎ. Hwe nɛ́ nu ɔ́, a nǎ 



xwlé nyɛ Mawu Mavɔmavɔ e ɖo gbɛ ɔ́, a nǎ xwlé nǔgbó nǔgbó tɔn, a nǎ xwlé 

ɖó sɛ́nxwi jí, a nǎ xwlé kpó ayi towe bǐ kpó.  

A blǒ mɔ̌ ɔ́, akɔta ɖě lɛ́ɛ na byɔ́ mì ɖɔ nyɛ ní xo ɖɛ dó émí jí, yě ná zé mì dó xɔ 

susu ná. Nǔ e Mawu Mavɔmavɔ ɖɔ nú Judáanu lɛ́ɛ kpó Jeluzalɛ́munu lɛ́ɛ kpó 

é ɖíe; é ɖɔ: Mi xwa gle yɔ̌yɔ́ ɖokpó.  

Mi ma dó nǔkún nyi wunkan mɛ ó. Judáanu e mi! Jeluzalɛ́munu e mi! Mi 

ko gbo ada, amɔ̌, ada e mi gbo ɔ́ ní wa azɔ̌ ɖo ayi mitɔn lɔ wú, bónú mi jó gbɛ 

mitɔn bǐ dó nú mì. É má nyi mɔ̌ ǎ ɔ́, xomɛsin ce táá wá xɔ myɔ ɖɔhun. É ná 

xɔ myɔ ɖɔhun bɔ cící ná gló, ɖó lě e dǎka e mi xo lɛ́ɛ syɛ́n sɔ é wú. (Jelemíi 

4 :1-4) 

Jelemíi ɖo Izlayɛ́li ví lɛ́ɛ bǐ ylɔ́ wɛ ɖɔ yě ní húzú walɔ, yě ní lɛ́ kɔ sín hunsinsɛn e 

ɖo ayixa yětɔn lɛ́ɛ mɛ é gúdo bó lɛ́ wá Mawu yětɔn gɔ́n. 

Tito ɖagbe tɛnmɛ tɛnmɛ e axɔ́sú Joziyási ɖe tɔ́n ɖo hwe tɔn nu lɛ́ɛ gúdo ɔ́, Jwifu 

lɛ́ɛ dó alɔ ami mɛ kpɛɖé kpan ta suɖunú e jlɛ́ wɛ yě lɛ́ɛ. Lo ɔ́, hwenu yɔywɛ ɖé sín 

nǔ kpowun wɛ. 

Gbɛtɔ́ e sín ayixa syɛ́n lɛ́ɛ  ɔ́, yě ɖó hudó ɖɔ Yɛmímɛ́ ní azɔ̌ ɖeɖóvo ɖé ɖo wǔtu 

yětɔn, bó ná yě ná dó ɖó kánɖéjí ɖɔ hwɛhutɔ́ wɛ yě nyí. 

Énɛ́ ɔ́, yě ná lɛ́ vɔ́ jɔ, bó ná sixú yí Mawuxó ɔ́ lo. 

Xó e mi ná ɖɔ gbɔn Judáa yíkúngban jí ɔ́ ɖíe, xó e mi ná jlá ɖo Jeluzalɛ́mu ɔ́ 

ɖíe, mi ɖɔ: Mi bǐ mi kún lanzo gbɔn to ɔ́ bǐ mɛ! Mi sú xó bó ɖɔ: Mi wá kplé 

miɖée ɖó toxo e è mɛ ahohó lɛ́ lɛ̌ dó lɛ́ɛ mɛ.  

Mi sɔ́ asyá dó jǐ ɖo Sinyɔ́ɔ! Mi hɔn! Mi ma nɔ te ó! Đó un sɛ́ awě ɖé dó sín 

totaligbé, nǔ baɖabaɖa wɛ. Kinnikínní tɔ́n sín zun tɔn mɛ, mɛ e nɔ gblé gbɛ 

dó nú akɔta lɛ́ɛ e ko gosín fí e é nɔ́ nɔ é, é jǎwe, é ná wá vɔ to mitɔn. É ná gba 

toxo mitɔn lɛ́ɛ bǐ, mɛɖé sɔ́ ná kpo ɖo toxo lɛ́ɛ mɛ ǎ. (Jelemíi 4 :5-7) 

Ahwankpɛn ɔ́, azɔ̌ e gan e è nɔ xo ɖo sinsɛnxɔ mɛ é nɔ́ wa é wɛ é lɔ nɔ wa. È nɔ 

zán dó kplé sɔ́ja ahwanfuntɔ́ lɛ́ɛ ná, bónú yě ná yi ahwan. È nɔ zán dó kplé 

sinsɛnnɔ lɛ́ɛ dó xwe ɖé wú. È zán dó fɔ́n to nyi te dó afɔkú e jǎwe ɔ́ wú. 

Judáanu lɛ́ɛ mɔ lě e ahwan wá wlí axɔ́súɖuta totaligbé tɔn e nyí akɔta wǒ lɛ́ɛ sín 

kannumɔ gbɔn é ganjí ɖ’ayǐ. 

Din ɔ́, hwe yětɔn lɔ tɔn nu su lo. 



Lě e Babilɔ́nu sín ahwan ná wá gba to ɔ́ gbɔn ɔ́ ɖɔ wɛ Jelemíi ɖe bó dó ɖo afɔ ɖó 

afɔ jí nú yě mɛ e ɖo gletoxo lɛ́ɛ mɛ lɛ́ɛ ɖɔ, yě ɖó ná hɔn wá cí toxo e è mɛ ahohó 

lɛ́ lɛ̌ dó lɛ́ɛ mɛ. 

Énɛ́ ɔ́ wú ɔ́, mi cyɔ́n ati, mi ya avǐ, mi ná alě, ɖó xomɛ e Mawu Mavɔmavɔ sin 

dó mǐ ɔ́ ko vɔ ǎ. Mawu Mavɔmavɔ ɖɔ jí, gbe énɛ́ ɔ́ gbe ɔ́, axɔ́sú kpó gǎn hɔn-

yitɔ́ kpó bǐ ná bɛ́ xɛsi. É ná kpácá vɔ̌sánú-xwlémawutɔ́ lɛ́ɛ, ado ná hu gbeyíɖɔ 

lɛ́ɛ. (Jelemíi 4 :8-9) 

Izlayɛ́li ví lɛ́ɛ gbɛ́ ɖɔ émí kún ná lɛ́ vɔ́ jɔ ó wútu ɔ́, Mawu lɔ ɖe kɔ dó yě. Ée Jwifu 

lɛ́ɛ bǐ kplé bó gbɛ́ Aklúnɔ Jezu bó ɖe kɔ dó e wútu ɔ́, é ya avǐ dó Jeluzalɛ́mu tamɛ 

bo ɖɔ : 

Lě e Hlɔ̌manu lɛ́ɛ ná wá gba toxo ɔ́ gbɔn ɖo kú tɔn gúdo é xó ɖɔ wɛ é ɖe. 

Mawu ɔ́, nǔbláwǔkúnúmɛtɔ́ wɛ bó nɔ́ ɖó suúlu tawun. Lo ɔ́, mɛ e nɔ gbɛ́ xó tɔn 

bó nɔ́ ɖe kɔ dó lɛ́ɛ bǐ wɛ é ná ɖɔ hwɛ xá. 

Lo ɔ́, un ɖɔ: “Yéége Aklúnɔ Mavɔmavɔ, a blɛ̌ togun élɔ́; a blɛ̌ Jeluzalɛ́mu; a 

ɖɔ mǐ na vo, hwǐ ɖíe ka ɖo kɔ mǐtɔn gúdo din e. (Jelemíi 4 :10) 

Hwɛɖónúmɛ sín wɛn e dó wɛ Jelemíi ɖe ɔ́ ɖo xɛsi dó nú é ɖésúnɔ ɔ́ lɔ wɛ. Gbeyíɖɔ 

adingbannɔ lɛ́ɛ wɛ wá blɛ́ togun ɔ́ bó ɖɔ xó víví lɛ́ɛ n’i ɖɔ fífá ná tíin bɔ togun ɔ́ lɔ 

vɛdó sín mɔ̌ wɛ sín. Lo ɔ́, Aklúnɔ Mavɔmavɔ e Mawu Nǔbǐwúkpétɔ́ ɔ́ wɛ jló gbɔn 

mɔ̌, ɖó é kó zé gbeta bo ko sɔ́ nǔ tɔn ɖɔ émí ná dɔn tó nú Judáa ɖó hunsinsɛn tɔn 

kpódó gǔfínfɔ́n tɔn kpó wú. 

Mawu ná ɖɔ: “Jeluzalɛ́mu, ɖe linlin nyanya sín ayi mɛ, lobo gán. Káká 

hwetɛ́nu ayi towe ná nɔ jikwíkwí mɔ̌ yi jɛ? (Jelemíi 4 :14) 

Ée hwɛɖónúmɛ e jǎwe ɔ́ kan walɔ togun ɔ́ tɔn ɔ́, Jelemíi nɔ́ zán adǎngblɔ́nnúmɛ 

sín xógbe lɛ́ɛ ɖo xónámɛ tɔn lɛ́ɛ mɛ. Ényí togun ɔ́ lɛ́ vɔ́ jɔ bó lɛ́ kɔ wá Mawu gɔ́n 

jɛ́n wɛ ɔ́, nǔ ɖěbǔ kó gblé ǎ. Nǔ hɛn ɔ́, é ná lɛ́ nyɔ́ hwenɛ́nu. 

È ɖo xó ɖé se wɛ sín Dan gbé jí ɖɔ nǔ baɖabaɖa ɖé ná jɛ; Eflayímu sókan mɛ 

se xó ɔ́ sín wɛ è ɖe ɖo totaligbé. (Jelemíi 4 :15) 

Akɔta Dan tɔn ɔ́ wɛ nyí akɔta e ɖo totaligbé bǐ Izlayɛ́li tɔn é. Hǔn ayǐkúngban 

yědɛɛ lɛ́ɛ tɔn ɔ́ wɛ kɛntɔ́ lɛ́ɛ ná xá jɛ nukɔn. Eflayímu só lɛ́ɛ ɔ́, sókan ɖé wɛ bó ɖo 

Palɛsínu to ɔ́ tɛ́ntin, bó ɖo kilomɛ́tlu ko mɔ̌ dó Jeluzalɛ́mu ɖo totaligbé. Lě e 



Babilɔ́nunu lɛ́ɛ ɖo nukɔn yi wɛ bó jǎwe Judáa gbɔn é tínmɛ wɛ Jelemíi ɖe. Gbeyíɖɔ 

mawu tɔn Ezayíi lɔ ko zán xógbe ɖokpó énɛ́ ɔ́ kpɔ́n, hwenu e é ɖɔ lě e Asilíinu lɛ́ɛ 

ná wá gbɔn afɔɖiɖe ɖě jɛ ɖě gúdo é. 

Jeluzalɛ́mu, nǔ e a dǒ sin lɛ́ɛ sín le nɛ́! Dǎka e a xo lɛ́ɛ sín le nɛ́! Awě e xo we 

ɔ́ vɛ́ dín. É hun káká yi ayi towe mɛ. (Jelemíi 4:18) 

Jelemíi flín nǔ e zɔ́n bɔ togun gǔfɔ́ntɔ́ élɔ́ ná mɔ vasúdó ɖo malínmálín mɛ é Judáa. 

Énɛ́ ɔ́, xó yɔ̌yɔ́ e ná wɛ é ɖe é ɖíe. 

Adɔgo ce! Adɔgo ce! Un ɖo slósló ɖo wǔvɛ́ nu wɛ; hǔn ce nɔ́ xo káká bó nɔ́ ɖibla 

wɛ́n. Kotokítí tɛ́ ɖíe ɖo xo ce mɛ e! Un sixú nɔ xwíí ǎ; un se lanzo ɖo nǔ ɖɔ wɛ; 

un ɖo xósúsú se wɛ, mɛ ɖo ahwangbénu ɖɔhun. (Jelemíi 4 :19) 

Jelemíi ɖo nǔ e ɖo nǎ wá jɛ wɛ bɔ é ɖo mimɔ ɔ́ tínmɛ wɛ, bó ɖo wǔvɛ́ e se wɛ é ɖe 

ɖo ayi mɛ ɔ́ ɖɔ wɛ. É cí é ɖésúnɔ ɔ́ wɛ awě ɖo nǎ xo wɛ ɖɔhun, ɖó togun tɔn wɛ 

adǎngbomɛ énɛ́ ɔ́ ɖo te kpɔ́n. Gbeyíɖɔ lɛ́ɛ ɖésú wɛ nyí mɛ nukɔntɔn e nɔ se 

hwɛɖónúmɛ Mawu tɔn sín wɛn yětɔn lɛ́ɛ sín wǔvɛ́. 

Mawu ɖɔ: “Dandan mɛ ɔ́, togun ce ɔ́, taɖu wɛ é hun; é tunwun mì ǎ. Vǐ ɖé lɛ́ɛ 

wɛ yě nyǐ bó ɖó tamɛ ǎ. Yě bǐ ǎ; nǔ nyanya kɔn wɛ yě nɔ́ yá alɔ ɖe. Yě nyɔ́ nǔ 

ɖagbe wa ǎ. (Jelemíi 4 :22) 

Nǔ e dɔn hwɛɖónúmɛ Mawu tɔn dó akɔta ɔ́ jí lɛ́ɛ ɔ́, Jelemíi lɛ́ vɔ́ flí azɔn ɖokpó 

dó gɔ́. Hwɛ énɛ́ é dó Izlayɛ́li ví lɛ́ɛ wɛ Mawu ɖe é ɔ́, è hɛn ɔ́, è nǎ ɖɔ é kan 

ayǐhɔ́ngbɛ ɔ́ bǐ. 

Xó e Mawu Mavɔmavɔ ɖɔ ɔ́ ɖíe: “To ɔ́ bǐ ná jɛ vɔ̌. Lo ɔ́, un ná gba nǔ e ɖo to ɔ́ 

mɛ lɛ́ɛ bǐ ǎ. (Jelemíi 4 :27) 

Vogbingbɔn e ɖo togun Mawu tɔn ɔ́ kpódó akɔta ɖě lɛ́ɛ e nyí Sodɔ́mu, Edɔ́mu, 

Mɔwábu, Asilíi kpódó Babilɔ́nu kpán nɛ́ lɛ́ɛ tɛ́ntin ɔ́, é wɛ nyí ɖɔ Mawu nɔ́ kpo 

kpikpɔ ɖé ɖó vo ɖo Izlayɛ́li jɛ́n wɛ, bónú akpá e é dó nú tɔ́gbó yětɔn lɛ́ɛ ná nɔ te 

nú yě mɛ énɛ́ lɛ́ɛ. Bɔ gbɔn mɔ̌ wɛ Mawu nɔ́ hɛn hwɛjijɔ tɔn kpódó gbejíninɔ tɔn 

kpó dó kɔndókpɔ́ mɛ. 

Jeluzalɛ́mu, hwi ɖíe è gba bǐ e! Nɛ̌ a ka ná wa nǔ gbɔn din? A nɔ dó awu 

ɖagbe ɖagbe lɛ́ɛ, a nɔ́ dó sikánú lɛ́ɛ; a nɔ tá nǔ dó nukún. A nɔ ɖo kan xo wɛ 

bó nɔ́ ɖo hwiɖée bló ɖó wɛ mɔ̌ có, nǔ yǎyá wa wɛ a ɖe; xɔnɔ towe lɛ́ɛ ɖo xó 

towe ba wɛ ǎ, kú towe ba wɛ yě ɖe.  



 

Nǔgbó wɛ, un se mɛɖé ɖo xó sú wɛ nyɔ̌nu ɖo ajidonu ɖɔhun; é ɖo xó sú wɛ mɛ 

ja nukɔn ví jí gbé ɖɔhun. Sinyɔ́ɔ toxo, hwi wɛ ɖo xó sú wɛ. Hwi wɛ ɖo azɔn 

wɛn wɛ bó nɔ dlɛ́n alɔ bo nɔ ɖɔ: Un jɛ mɛhutɔ́ lɛ́ɛ lɔ mɛ! Gbɛ ce vɔ! (Jelemíi 

4 :30-31) 

Atínkɛn e xó ɖɔ wɛ è ɖe ɖo fí ɔ́, nǔ atínlinfínnɔ ɖé wɛ bɔ è nɔ dó nukún jí bó nɔ́ 

dó mɔ nǔ ganjí. Jeluzalɛ́mu sín xɔnɔ lɛ́ɛ wɛ nyí akɔta e gbé nya wɛ é ɖe bó ɖo akɔ 

jɛ xá wɛ lɛ́ɛ. Nǔ e jlɛ́ wɛ acɛkpikpa Jeluzalɛ́mu tɔn ɖe bó ɖo wlɛnwín tɛnmɛ tɛnmɛ 

bá wɛ lɛ́ɛ ɔ́, Mawu jlɛ́ dó ajɔxanú e nyɔ̌nu nɔ́ zán dó ba acɔ́ kpowun lɛ́ɛ wú. Énɛ́ 

lɛ́ɛ ná zɔ́n bɔ é ná nyɔ́ ɖɛkpɛ ɖěvo zɛ lě e é kó ɖe ɖ’ayǐ é wú ǎ. Nǔ e é sá dó nukún 

mɛ lɛ́ɛ bǐ ná lɛ́ wá yi zaanɖé din. Yě ná jɛ ayǐ ɔ́ dódó, ɖó kɛntɔ́ kó tún fɛn tɔn lɛ́ɛ 

bǐ ná vúnvún yě jɛ́n wɛ. 

Wěmata 5 

Mawu ɖɔ: “Mi yi gbɔn ali e ɖo Jeluzalɛ́mu toxo mɛ lɛ́ɛ bǐ jí. Mi kpɔ́n nǔ ganjí, 

mi ba do nú nǔ, mi ba do ná gbɔn tokplétɛn lɛ́ɛ. Nú mi mɔ mɛ e nɔ wa nǔ ɖó 

sɛ́nxwi jí ɔ́, mɛ e nɔ ba ná ɖɔ nǔgbó ɔ́ ɖokpó ɖo toxo ɔ́ mɛ ɔ́, un ná kpɔ́n dó mɛ 

énɛ́ ɔ́ wú, bó ná sɔ́ hwɛ kɛ Jeluzalɛ́mu. (Jelemíi 4 :1) 

Hwenu e Mawu ɖo hwɛjijɔnɔ wǒ ba wɛ ɖo Sodɔ́mu bó ná dó sɔ́ hwɛ kɛ toxo énɛ́ 

é ɔ́, ɖokpó gée ba wɛ jɛ́n é ɖe ɖo Jeluzalɛ́mu bó ná sɔ́ hwɛ kɛ́ yě. Lo ɔ́, mɛ ɖokpó 

géé lě ɖe, bó ná sixú sa vo dó Judáa tamɛ bó ná mɔ hwɛsɔ́kɛ yí n’i ɖó hwɛjijɔ 

kpódó nǔgbó kpó sín walɔ tɔn wú ǎ. Mɛ mɔ̌hun ɖě ɖe ǎ. 

Jelemíi ɔ́ éyɛ́ nyí Jeluzalɛ́munu ǎ. Anatɔ́tinu wɛ n’i. Toxo ɖé wɛ bó ɖo kilomɛ́tlu 

Atɔ́ɔ́n mɔ̌ dó Jeluzalɛ́mu ɖo totaligbé. Éyɛ́ nyí Jeluzalɛ́munu ǎ. Hǔn é ɖ’é mɛ ǎ. 

Jelemíi ɖɔ: “Jeluzalɛ́munu lɛ́ɛ nɔ xwlé nǔ bó nɔ́ ɖɔ: Mǐ xwlé Mawu Mavɔmavɔ, 

mɛ e ɖo gbɛ é. Nǔ yǎyá wɛ yě wa, adingban wɛ yě ɖó. Mawu Mavɔmavɔ, nǔgbó 

ba wɛ a ɖe ǎ cé? A xo yě, é ká nyí nǔɖé nú yě ǎ. A hɛn nǔ gblé dó yě wǔ, yě ká yí 

gbe nú xó e ɖɔ nú yě wɛ a ɖe lɛ́ɛ ǎ. Ta wɛ yě lɛ́ syɛ́n d'é jí bó gbɛ́ ɖɔ émí kún ná lɛ́ 

kɔ wá hwi gɔ̌n ó. (Jelemíi 5 :2-3) 

Azɔn mɔ̌kpán wɛ Jelemíi tɛ ɖɛ̌ lě e togun ɔ́ syɛ́n ayixa sɔ, bó gbɛ́ ɖɔ émí kún se xó 

Mawu tɔn bó húzú walɔ ó é jí. 



Gǔfínfɔ́n togun ɔ́ tɔn dó Jelemíi jí xlɛ́ lě do e é syɛ́n lǐn ɖo nukɔn yětɔn, bó ɖó kan 

dó azɔ̌ wa nú Mawu wú gbɔn é. 

Din ɔ́, un ná yi mɛxó lɛ́ɛ gɔ́n bó ná yi ɖɔ xó nú yě. Đó yědɛɛ lɛ́ɛ tunwun Mawu 

Mavɔmavɔ sín jlǒ, yě tunwun Mawu yětɔn sín sɛ́n lɛ́ɛ. Lo ɔ́, yě lɔmɔ̌ fɔ́n gǔ dó 

Mawu jí, yě dǒ gúdo e bǐ.  

 

Énɛ́ ɔ́ wú wɛ kinnikínní zungbó mɛ tɔn wlí yě ɖu. Hla já yě. Kpɔ ɖo wudo mɛ 

ɖo toxo yětɔn lɛ́ɛ sín hɔntogbó lɛ́ɛ jí. Mɛ e tɔ́n sín toxo lɛ́ɛ mɛ é bǐ wɛ kpɔ 

vúnvún, ɖó hwɛ yětɔn lɛ́ɛ sukpɔ́ dín, nǔwanyido yětɔn nɔ́ ɖo jijɛ jí wɛ. (Jelemíi 

4 :5-6) 

Gběkanlin atɔn e è xa ɖo fí lɛ́ɛ ɔ́, lan wɛ yě nɔ́ vúnvún bɔ mɔ̌ wɛ yě jɔ. lan wɛ yě 

nɔ́ ɖu. Babilɔ́nunu e ná xá Judáa lɛ́ɛ kpódó tódɔnnúmɛ Mawu tɔn kpó sín afɔ sɔ́ 

ɖó te wɛ kanlin énɛ́ lɛ́ɛ ɖe. 

Mawu ɖɔ: Jeluzalɛ́mu, étɛ́wú un ka ná sɔ́ hwɛ kɛ we? Vǐ towe lɛ́ɛ ɖíe ko jó mì dó 

e. Yě nɔ́ xwlé vodún, vodún ká nyí Mawu ǎ. Un na nǔ bǐ yě, yě ká lɛ́ dó afɔ gbě. 

Ahwan wɛ yě nɔ́ dó gbě yi agalɛtɔ́ xwé. Yě cí sɔ́ e nyɔ́ wǔ ganjí, bɔ asi nɔ ɖo jlǒjló 

wɛ lɛ́ɛ ɖɔhun. Jeluzalɛ́munu lɛ́ɛ ɖokpó ɖokpó nɔ́ ɖo wezun nu, ɖo nɔzo yětɔn lɛ́ɛ 

sín asi gúdo, bó nɔ́ ɖo hǎ byɔ́ yě wɛ. (Jelemíi 5 :7-8) 

Nǔmɛsɛn xɔ lɛ́ɛ ɔ́, tɛn e mɛ yě nɔ́ wa nǔ kwíji ɖe lɛ́ɛ wɛ è nɔ mɔ ɖe hwɛhwɛ. Súnnu 

lɛ́ɛ sɔ́ nɔ́ bɛ gbɔn nǔ glɔ́ có bó nɔ́ yi lɔ ǎ. Lo ɔ́, gannaganna agbawungba wɛ yě nɔ́ 

zɔn wá yi agalɛtɔ́ lɛ́ɛ gɔ́n, bó ná wá yi wa nǔblíblí, abǐ yě nɔ́ mì nukún nú nyɔ̌nu 

mɛsi. Hɛn énɛ́ e jlɛ́ wɛ to ɔ́ bǐ ɖe xlɛ́ ɖɔ akɔta ɔ́ bǐ kó myá hwɛɖónúmɛ Mawu tɔn 

sín go. 

Mi byɔ́ vǐwungbo yětɔn lɛ́ɛ mɛ, bó sú kún yětɔn dó. Amɔ̌, mi ma sú bǐ sín kún 

dó ó. Mi jlá ala lɛ́ɛ síin, ɖó ala lɛ́ɛ nyí nyɛ Mawu Mavɔmavɔ tɔn ǎ; (Jelemíi 

5 :10) 

Mawu jó vǐwungbo tɔn nú Babilɔ́nunu lɛ́ɛ bó ná dó jlá ala e ma nyí étɔn ǎ lɛ́ɛ sín 

wǔtu tɔn. Amɔ̌ ala dodó ɔ́ kpódó dɔ ɔ́ kpó ɔ́, è nǎ ɖe énɛ́ lɛ́ɛ síin ǎ. 

Gbeyíɖɔ Mawu tɔn lɛ́ɛ ɔ́, nǔvɔ́nɔ kpowun wɛ nú yě. Xó ɖé ɖo nu yětɔn ǎ. Nǔ e yě 

ɖɔ ɔ́ ní gbo yě. (Jelemíi 5 :13) 



Mɛ e xó ɖɔ wɛ è ɖe ɖo fí lɛ́ɛ ɔ́, gbeyíɖɔ Mawu tɔn nǔgbó e sɛ́ dó lɛ́ɛ wɛ. Lo ɔ́, 

togun ɔ́ bǐ kplé bó gbɛ́ xó yětɔn bó ɖe kɔ dó yě. 

Éɖíe, Izlayɛ́li togun e mi, un sɛ́ akɔta ɖokpó dó mi sín fímáyáfí ɖé. Akɔta ɖé wɛ 

bó ɖó hlɔ̌nhlɔ́n ɖésú, akɔta xóxó ɖé wɛ. Mi se gbe yětɔn ǎ, yě ɖo xó ɖɔ wɛ ɔ́ mi na 

mɔ nǔ jɛ mɛ ǎ. Nyɛ Mawu Mavɔmavɔ, Mawu mitɔn ɔ́, un nɔ ná jǐ mi ɖo jǐ hwenu, 

un nɔ ná xwejí kpó zǒjí kpó mi, un zé hwenu ɖó te nú mi bɔ mi nɔ ya jinukún ná. 

Un bló nǔ énɛ́ lɛ́ɛ bǐ nú mi có mi ka ɖɔ: Mi wá nú mǐ ná ɖó sísí nú Mawu 

Mavɔmavɔ, Mawu mǐtɔn’ ǎ. Nǔ e mi wa nyi do lɛ́ɛ wú wɛ mi ma mɔ nǔ énɛ́ lɛ́ɛ ǎ. 

Hwɛ e mi hu lɛ́ɛ wɛ sú nǔ énɛ́ lɛ́ɛ sín ali dó mi. (Jelemíi 5 :15, 24-25) 

Mawu wɛ nɔ́ ná jǐ, gbɔn sɛ́n e é kó ɖó ayǐ ɖo wɛ̌kɛ́ ɔ́ mɛ lɛ́ɛ jí. Aklúnɔzángbla e 

mɛ e nɔ ya nǔkún lɛ́ɛ bɛ́ sín Dǐndínwáyixwe jí káká yi nǔkúnyiyaxwe hwenu. 

Hwenu e gbeyíɖɔ ɔ́ ɖo wɛn élɔ́ lɛ́ɛ dó wɛ ɔ́, akú ɖaxó sín hwenu xo zlɛ́ wɛ to ɔ́ bǐ 

ɖe. Bɔ énɛ́ ɔ́ kó nyí hwɛɖónúmɛ ɖé hwɛ̌. Lo ɔ́, baɖabaɖa bǐ ɔ́ kpo bó jǎwe. Mawu 

ná sɔ́ Babilɔ́nu dó dɔn tó nú Judáa. 

Nǔ baɖabaɖa, nǔvɛ́mɔ wɛ yě nɔ́ dó sin ɖo to ɔ́ mɛ: Gbeyíɖɔ lɛ́ɛ nɔ ɖó adingban, 

vɔ̌sánú-xwlémawutɔ́ lɛ́ɛ ɔ́, ɖuɖu jɛ́n yě nɔ́ ba ɖo nǔ bǐ mɛ.  

 

Bɔ nǔ énɛ́ lɛ́ɛ ká nyɔ́ togun ce nukún mɛ. Mi ka zán gbɛ mɔ̌ káká yi fó ɔ́, nɛ̌ 

mi ná wa nǔ gbɔn? (Jelemíi 5 :30-31) 

Judáa sín axɔ́súɖuta ɔ́ bǐ wɛ hu hwɛ, sín yɔkpɔ́vú bǐ ɔ́ jí káká yi mɛxó bǐ ɔ́ jí. 

Gbeyíɖɔ lɛ́ɛ bǐ kpo nú mɛblɛ́ɖu. Gǎnɖuɖu wɛ ka myá nukún nú yě bǐ. Bɔ togun ɔ́ 

lɔ bǐ ɖo nǔjɛ-ayǐ ba wɛ ɖo yiyi wɛ. 

Wěmata 6 

Mawu ɖɔ: “Bɛnjamɛ́ɛ ví e mi, mi hɔn sín Jeluzalɛ́mu! Mi kún lanzo ɖo 

Tekowa, bónú mɛ bǐ ní nɔ acéjí.  

Mi zé ahwansyá dó jǐ ɖo Bɛti-Kɛlɛ́mu. Đó awě ɖé jǎwe, nǔ baɖabaɖa ɖé lɛ́ɛ 

ja sín totaligbé. (Jelemíi 6 :1) 

Jelemíi ɔ́, akɔta Bɛnjamɛ́ɛ tɔn mɛ wɛ é jɔ ɖe. Bɔ é ɖo xó ɖɔ nú nɔví tɔn e ɖo to 

ɖokpó ɔ́ mɛ xá lɛ́ɛ wɛ, ɖó ahwan tɔ́n yě sín totaligbé, bɔ yě gbɔ bó hɔn wá cí 

Jeluzalɛ́mu. 



Lo ɔ́, gbeyíɖɔ ɔ́ tínmɛ nú yě ɖɔ tofɔligbé ɔ́ wɛ yě ɖó ná hɔn sín ɖaxó, ɖó zaanɖé 

din ɔ́, kɛntɔ́ lɛ́ɛ ná xá Jeluzalɛ́mu bó gba nǔ bǐ hánnyá. 

Un hánnyá Sinyɔ́ɔ nɛ́! Toxo ɖɛkpɛ ɖɛkpɛ, toxo ɖagbe ɖagbe ɔ́, un hánnyá ɛ lo! Mɛ 

ɖé lɛ́ɛ hun káká yi gɔ̌n tɔn; yě cí lɛ̌ngbɔ́nyitɔ́ lɛ́ɛ kpó kanlin wɔ̌buwɔ́bú kpó ɖɔhun. 

Yě ɖó gɔnu yětɔn lɛ́ lɛ̌ dó e, bɔ mɛ ɖokpó ɖokpó ɖo tɛn tɔn mɛ ɖo sɔ́jakánɖó tɔn 

nu. (Jelemíi 6 :2-3) 

È nǎ gba Jeluzalɛ́mu hánnyá dó dɔn tó n’i ɖó nǔnyɔ́númɛ e sín awǎjijɛ mɛ é nɔ́ ɖo 

bó nɔ́ ɖo gbɛ ɖu wɛ ɔ́ wú. 

Yě jlɛ́ suɖunú tɛnmɛ tɛnmɛ bó wlú bǐ kpódó nǔ nyanya kpó. Énɛ́ ɔ́ gúdo ɔ́, 

gběkanlin Babilɔ́nunu ɔ́ ka wá zɔn yě jí. È jlɛ́ ɛ dó lɛ̌ngbónyitɔ́ e nyí ahwanfuntɔ́ 

ɖaxó, bɔ lɛ̌ngbɔ́ tɔn lɛ́ɛ gbɔn fǐ ɖěbǔ ɔ́, yě nɔ́ li nǔ bǐ bó nɔ́ vúnvún nǔ bǐ é ɖɔhun. 

Yě nɔ́ sú xó ɖɔ: ‘Mi sɔ́ ahwan nú, mi wa mǐ tɔ́n ahwan ɛ hwemɛ cíɖíɖí! Yéége! 

Mi kpɔ́n! Zǎn ɖo kúkú dó mǐ wɛ, hwe ko ɖo xɔ yi wɛ! Ɔɔɔ! Amɔ̌, mi wá mǐ yi, 

mǐ na gbɔ bó tɔ́n ahwan ɛ zǎn mɛ; mǐ na gba xwé tɔn ɖagbe ɖagbe lɛ́ɛ.  

 

Xó e nyɛ Mawu Mavɔmavɔ Nǔbǐwúkpétɔ́ ɖɔ ɔ́ ɖíe: Mi gbo atín bó to ɖó 

Jeluzalɛ́mu toxo ɔ́ wú; mi to káká yi dǒ ɔ́ ta nu. Mɛtáfútɔ́ kɛ́ɖɛ́ wɛ gɔ́ toxo ɔ́. 

È mɔ xlɛ̌ tɔn. (Jelemíi 6 :4-6) 

 

Kɛntɔ́ lɛ́ɛ wá toxo ɔ́ nukɔn ɖo tofɔligbé wá. Yě kplé hlɔ̌nhlɔ́n yětɔn bǐ, bó dó xá 

toxo ɔ́ ɖo hwesivɔ́ ɖaxó mɛ. Lo ɔ́, yě kpé wú ǎ, bó dó gǔdo fɔ. Énɛ́ ɔ́, yě gbɔ bó lɛ́ 

lɛ́ kɔ wá xá toxo ɔ́ ɖo zǎn tɛ́ntin. Lo ɔ́, yě kpé wú ǎ ɖó ahohó e è mɛ lɛ́ lɛ̌ dó toxo 

ɔ́ é wútu. Din ɔ́, yě wá yi gbo atín bó ná to ɖó dǒ lɛ́ɛ wú dó gbɔn jí bó byɔ́ toxo ɔ́ 

mɛ. 

Đó yě bǐ wɛ dɔkun gbo vɛ̌, bɛ́ sín yɔkpɔ́vú lɛ́ɛ jí, káká yi mɛxó lɛ́ɛ jí. Gbeyíɖɔ kpó 

vɔ̌sánú-xwlémawutɔ́ kpó bǐ wɛ nɔ xo awo. Awě e ɖo togun ce xo wɛ ɔ́, yě sɔ́ dó 

ylɔ́ nǔɖé ǎ, bó nɔ́ ɖɔ: ‘Nǔ bǐ ɖo yiyi wɛ; nǔ bǐ ɖo yiyi wɛ linsinlinsin; nǔ ɖěbǔ ká 

ɖo yiyi wɛ ǎ. (Jelemíi 13-14) 

Tomɛxó Izlayɛ́li tɔn lɛ́ɛ ɖo togun ɔ́ blɛ́ wɛ dó ɖo fífá sín akpá dó n’i wɛ. Ayijɛ’ayi 

e ma ɖó ta ɖé ǎ é ná yě wɛ yě ɖe. Lo ɔ́, gbeyíɖɔ e ɖo xó nǔgbó ɖɔ nú yě wɛ lɛ́ɛ ɔ́, 

yě sɔ́ gbeyíɖɔ Mawu tɔn énɛ́ lɛ́ɛ dó ɖó kɛntɔ́ ɖaxó. 



Mi ɖótó mì: Mi nɔ te lobo kpɔ́n ali e gbɔn wɛ mi ɖe lɛ́ɛ ganjí. Mi kan ali e 

tɔ́gbó mitɔn lɛ́ɛ gbɔn ɔ́ byɔ́. Ali ɖě tɛ́ ká nyí ali ɖagbe ɔ́? Mi ba ali énɛ́ ɔ́ lobo 

wlí. Énɛ́ ɔ́, lǐndɔ̌n mitɔn ná mɔ vivo. Lo ɔ́, mi ɖɔ: ‘Mǐ ba ná gbɔn ali énɛ́ ǎ. Un 

ɖó tɛnmɛ nú mɛ e ná kpɔ́n ali nú mi lɛ́ɛ: Mi bo ɖo tó ɖó lanzo yětɔn wɛ. Lo ɔ́, 

mi ɖɔ: ‘Mǐ nǎ ɖótó ǎ. (Jelemíi 6 :16-17) 

Togun Judáa tɔn ɔ́ ɖésú jló bó syɛ́n ayixa dó wɛn Mawu tɔn lɛ́ɛ. Yě ɖe kɔ dó 

gbetakɛ́n sɛ́n ɔ́ tɔn lɛ́ɛ kpódó afɔ e ɖó afɔ jí nú yě wɛ gbeyíɖɔ tɔn lɛ́ɛ ɖe é kpó. 

Zǎlínkpɔ́n e è hɛn sín Saba e ba wɛ un ɖe a? Fántín wǎnɖagbenɔ e è hɛn sín to 

linlin mɛ ɔ́ ba wɛ un ɖe a? Vɔ̌ e yě nɔ́ dó zo nú mì lɛ́ɛ ba wɛ un ɖe ǎ. Vɔ̌ e yě nɔ́ 

sá nú mì lɛ́ɛ nɔ nyɔ́ nukún ce mɛ ǎ. Énɛ́ ɔ́ wú wɛ nyɛ Mawu Mavɔmavɔ ɔ́, un ná 

to afɔklɛ́nnú ɖó alixo nú yě, bɔ tɔ́ kpó vǐ kpó bǐ na jɛ ayǐ bó ná kú; mɛ bǐ ná kú: 

mɛ e kpó mɛ kpó ɖo kpɔ́ é ná kú, xɔ́ntɔn xɔ́ntɔn ná kú. Mawu Mavɔmavɔ ɖɔ: Éɖíe, 

togun ɖokpó gosín to e ɖo taligbé ɔ́ mɛ jǎwe. Akɔta ɖaxó ɖokpó sí te sín fí e gbɛ 

ɔ́ kponu ɖó é, bó jǎwe. Togun ɔ́ ɖɔ: “Ée mǐ se xó énɛ́ ɔ́, awakanmɛ kú mǐ. Akpɔ 

ɖó mǐ, mǐ jɛ wǔvɛ́ mɔ jí nyɔ̌nu ɖo ajidonu ɖɔhun. Sinyɔ́ɔnu e mi, mi ma yi gle mɛ 

ó, mi ma jɛ ali ó, ɖó kɛntɔ́ gan hwǐ, bó ɖo te. Xɛsi ɖo fí bǐ. Mawu ɖɔ: “Togun ce, 

sɔ́ caki dó lobo lɛ afín. Byɔ̌ aluwɛ mɛ vǐ ɖokpónɔ kú nú mɛ ɖɔhun. Ya avǐ hoho, 

ɖó hwi ná fyán wɛ nǔhɛngblétɔ́ ɔ́ ɖe. (Jelemíi 6 :20-26) 

É nyí sinsɛn kpódó yɛsu tɛnmɛ tɛnmɛ lɛ́ɛ kpó wɛ ná fá xomɛ nú Mawu dó togun 

tɔn e fɔ́n gǔ dó jǐ tɔn ɔ́ wú ǎ. Nǔ e ba wɛ Mawu ɖe ɔ́ wɛ nyí lɛvɔ́jɔ nǔgbó kpódó 

ayixa nǔgbó tɔn ɔ́ kpó. 

Mawu ɖɔ: Jelemíi, un sɔ́ we bɔ a nǎ gbéjé togun ce kpɔ́n, bó ná tunwun nǔ e 

wa nú wɛ é nyí é. A ɖǒ ná tunwun i; a ɖǒ ná gbéjé zǐnzán tɔn kpɔ́n. Lě e 

gansínsíntɔ́ nɔ́ sínsín gan bó nɔ́ mɔ do nú nǔ kwíji kwíji e ɖe mɛ ɔ́ gbɔn ɔ́, mɔ̌ 

wɛ a ná mɔ do nú togun ce gbɔn.  

 

Jelemíi ɖɔ: “Yě bǐ wɛ nɔ fɔ́n gǔ, yě bǐ wɛ nɔ́ ɖɔ mɛ nú, yě bǐ wɛ syɛ́n ɖo azɔ̌ 

énɛ́ ɔ́ mɛ ganvɔ ɖɔhun; yě bǐ wɛ nɔ xo dǎka. Fletuntɔ́ nɔ́ lɔn bɔ myɔ tɔn nɔ cí 

ǎ. Nǔ ɖo nǔ ganjí ɔ́, sunmí ɖó ná sínsín ɖo zo nu.  

 

Fletuntɔ́ nɔ́ tɛ́nkpɔ́n bó nɔ ɖe nǔ kwíji kwíji sín kpatágan mɛ, bónú é ná húzú 

kpatágan akú. Amɔ̌, togun élɔ́ tɔn ɔ́, nǔ yǎyá wɛ è wa, nǔ kwíji kwíji tɔn lɛ́ɛ 

wá yi ǎ. Bɔ è gbɔ bo ylɔ́ togun énɛ́ ɖɔ kpatágan ma ɖo ta ɖé. Đó Mawu 

Mavɔmavɔ sɔ́ yě nyi gbě. (Jelemíi 6 :30-31) 



Mǐ ná jlɛ́ gbeyíɖɔ ɔ́ dó zǔnkpe ɖé wú, bɔ Judáanu lɛ́ɛ nyí gan bɔ é ɖo jijɛ jí wɛ. 

Hǔn zǔnkpe ɔ́ wɛ ɖo gan ɔ́ tɛ́n wɛ. 

Ée nǔ nyanya ɔ́ wɛ kó wlú kṕodó gbɛzán yětɔn bǐ kpó bɔ è ma sɔ́ sixú ɖe sín yě 

mɛ ǎ ɔ́, è nǎ gbɔ bó kplé yě bǐ dó xasun ɖokpó ɔ́ mɛ. Mɔ̌ ɖi hunnylánylá ɖaxó 

nǔgbó. Lo ɔ́, mǐ ɖó ná tunwun ɖɔ Aklúnɔ Mavɔmavɔ ɔ́, Mawu wɛ é nyí, bɔ 

tónumase alɔkpa bǐ kpan ta ɛ nyí nǔ nyanya, bó nyí mɛmasí ɖaxó. 


